De nieu’e bokse.

Jan en Jo hadden ’n uutneudiging veur ’n feestjen ’ekregen waor ze
neet van thuus konden blieven en umdat daor nogal belangrieke leu
zollen kommen vond Jo, to’n ze het pak van Jan 'n paar dagen veur
het feest uut de kaste had ’ehaald, dat ’e zich, waor ze volgens Jan al
zolange over had liggen zaniken, wal is 'n nieuw pak mos kopen en
’n nieuw overhemd zol echt ok gin luxe we’en. Jan opziene beurte
vond dat ’e met het colbert nog best to kon en no’ ja 'n nieuwe
bokse, he vond zelf ok wal dat de olde bokse an ’t zitvlak aardig
glad worden, dat wol he dan wal doon. En zo gingen ze naor de
winkel waor ze vaste klante waren. Jo had veur alle zekerheid het
colbertjen, um te zeen of de kleur’nwal bi’mekare zollen passen, met
’enommen en daor worden de bokse bi’zocht. Zoa’s altied, wanneer
Jan ’n nieu’e bokse kocht, mosten de piepen korter *emaakt worden
maor Jo deed dit, howal ze het wal kenden, neet meer zelf want zei
ze, a’s het neet good geet is de bokse naor de bliksem en ok al umdat
Jan is ezegd had dat Annie van Bertus het maor doon mos, dee hef
er veur ’eleerd en kan het baeter. Eerst worden nog ’evraogd of

d’n kleermaker, d’n het altied veur de winkel deed, het doon wol
maor den had veurlopig nog gin tied en het kon wal veertien dagen
duur’n veur de bokse klaor we’en kon. Nae zo lange kon Jan er neet
op wachten dan mosten ze Annie moar vraogen of zee het veur het
feest nog klaor kon kri’gen. Deur Jo worden nog ’n passend
overhemd uut’ezocht en a’s vaste klante kregen ze van de winkelier
er nog ’n strik, wat Jan umme kon doon, gratis bi’. Thuus worden de
bokse op ’n kleren hanger in de kaste hangen en ’s avonds belden Jo
naor Annie um te vraogen of zee nog kans zag de bokse veur
Zaoterdag korter te maken. Annie wol het, ondanks dat ze nogal
vulle naeisterwark veur andere leu had, wal doon maor dan mos Jan
d’n anderen dag wal direct kommen um de maote te nemmen. En zo
ging Jan d’n anderen dag al vrog met de bokse onder d’n arm naor
Annie. De bokse worden an ’etrokken en, howal Annie het wal
opveel dat er helemaol neet zo vulle af ho’ven, worden de pi’pen
af’espeld. Nou Jan kon er van op’an dat de bokse veur het feest
klaor zol we’en. De feestdag brak an. Annie had de bokse mooi op
tied klaor had en Jo had zelf de piepen nog glad ’estrekkene. Maar
to’n Jan de bokse antrok, o wat 'n schrik de piepen waren nog net
zo lang a’s eerst en to’n ze de bokse good bekeken bleek het de olde
bokse te we’en dee Annie korter ’emaakt had. Jan, had to’n he met

de bokse naor Annie was ’egaone, den verkeerden uut de kaste pakt.
(z.0.z.)



